
Vendim nr. 51 datë 04.04.2016
Kolegji i Gjykatës Kushtetuese të Republikës së Shqipërisë, i përbërë nga:


Bashkim Dedja, 
Kryetar  i  Gjykatës Kushtetuese

Fatmir Hoxha,

Anëtar   i      
“            “

Fatos Lulo,

Anëtar   i       
“            “

në datën 04.04.2016 mori në shqyrtim paraprak kërkesën me nr.51 Akti, që i përket:

KËRKUES:
  
INDRIT ALIU
OBJEKTI:
Shfuqizimi si papajtueshëm me Kushtetutën i nenit 23 të ligjit nr. 135, datë 05.12.2015 “Për disa ndryshime dhe shtesa në ligjin nr. 7895, datë 27.11.1995 “Kodi Penal i Republikës së Shqipërisë”, i ndryshuar”.
BAZA LIGJORE:
Nenet 131/f dhe 134/1/g të Kushtetutës së Republikës së Shqipërisë; ligji nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”.
Kolegji i Gjykatës Kushtetuese (Kolegji), pasi shqyrtoi kërkesën, dokumentet shoqëruese dhe diskutoi çështjen në tërësi,

V Ë R E N:

I

1. Kërkuesi Indrit Aliu i datëlindjes 24.11.1984, lindur dhe banues në Vlorë, aktualisht vuan dënimin në IEVP – Peqin. Nga kërkesa e paraqitur, si edhe nga shqyrtimi i akteve të paraqitura nuk ka të dhëna së përse kërkuesi është duke vuajtur dënimin. Kërkuesi i është drejtuar Gjykatës Kushtetuese (Gjykata) me kërkesë për shfuqizimin e nenit 23 të ligjit nr. 135/2015 “Për disa ndryshime dhe shtesa në ligjin nr. 7895, datë 27.11.1995 “Kodi Penal i Republikës së Shqipërisë”, të ndryshuar”,  si i papajtueshëm me Kushtetutën.


2. Neni 23 i ligjit nr. 135/2015 parashikon se “futja ose mbajtja e sendeve të ndaluara në institucionin e ekzekutimit të vendimeve penale me burgim, të cilat sipas legjislacionit në fuqi janë të ndaluara, dënohet me burgim nga një deri në tre vjet. Po kjo vepër kur kryhet në bashkëpunim më shumë se një herë ose nga personi që ka për detyrë ruajtjen dhe sigurinë fizike, ose që për shkak të detyrës apo profesionit ka të drejtë të hyjë në institucione burgimi, dënohet me burgim nga pesë deri në dhjetë vjet”.

3. Kërkuesi pretendon se këto shkelje të parashikuara në ndryshimet e KP-së parashikohen edhe në ligjin nr. 8328, datë 16.4.1998 “Për të drejtat dhe trajtimin e të dënuarve me burgim” të ndryshuar, si edhe në rregulloren e brendshme të qendrës së vuajtjes së dënimit.
II
4. Kërkuesi Indrit Aliu i është drejtuar Gjykatës Kushtetuese (Gjykata) me kërkesë për shfuqizimin e nenit 23 të ligjit nr. 135/2015 si i papajtueshëm me Kushtetutën. Ai pretendon se në rastin konkret kemi kundërshti midis dy ligjeve, pasi kemi dy dënime të ndryshme për të njëjtën vepër penale, por edhe ndërmjet Rregullores dhe ligjit nr. 135/2015. Sipas kërkuesit, rregullorja sanksionon disa të drejta dhe favore (ajrosjen në grup, lejet shpërblyese dhe uljet e dënimit për shkak të sjelljes së mirë), ndërsa ligji nr. 135/2015 ka në thelb të tij dënimin për mosrespektimin e rregullores, por zbaton një politikë më të ashpër penale. Gjithashtu, ai pretendon se ligji nr. 135/2015 është antikushtetues mbivendos nuanca ligjore, si dhe nuk qartëson praktikën sesi duhet të veprohet me mënyrën e dënimit të personave të cilët vizitojnë të afërmit e tyre në sistemin penitenciar, që për një shkak harrese, moshe dhe sëmundjeje mbajnë me vete gjatë vizitave një send të ndaluar (telefon).

5. Kërkuesi pretendon se për çdo shkelje të Rregullores, qoftë kjo e lehtë apo e rëndë, i dënuari i nënshtrohet dënimit me masa disiplinore të cilat jepen nga komisionet disiplinore pranë IEVP-së.
III

Vlerësimi i Kolegjit

A. Për legjitimimin e kërkuesit


6. Legjitimimin (locus standi) Gjykata e ka vlerësuar si një ndër aspektet kryesore që lidhen me inicimin e një procesi kushtetues. Sipas neneve 131/f dhe 134/1/g të Kushtetutës individët kanë legjitimitet të kushtëzuar, pasi mund t’i drejtohen Gjykatës vetëm për pretendime të lidhura me procesin e  rregullt ligjor, pasi të kenë shteruar të gjitha mjetet juridike për mbrojtjen e të drejtave të tyre (shih vendimet nr. 5, datë 05.02.2014; nr. 26, datë 13.06.2011 të Gjykatës Kushtetuese). 
7. Gjithashtu, edhe ligji nr. 8577, datë 10.2.2000 “Për organizimin dhe funksionimin e Gjykatës Kushtetuese të Republikës së Shqipërisë”, në nenin 49 të tij i ka përcaktuar qartë se cilat janë subjektet të cilat kërkojnë pajtueshmërinë e ligjeve me Kushtetutën. Këto subjekte, sipas pikës 1 të këtij neni, janë: Presidenti i Republikës, Kryeministri, jo më pak se një e pesta e deputetëve dhe Kryetari i Kontrollit të Lartë të Shtetit. Në pikën 2 të këtij ligji përcaktohet se këtë të drejtë e kanë edhe Avokati i Popullit, çdo gjykatë, organet e qeverisjes vendore, organet e bashkësive fetare, partitë politike, si dhe organizatat e tjera, vetëm kur argumentojnë se çështja lidhet me interesat e tyre.
8. Bazuar në sa më sipër, në çështjen konkrete, Kolegji vlerëson se kërkuesi nuk legjitimohet për kontrollin abstrakt të dispozitës ligjore objekt shqyrtimi. Kërkesa e paraqitur prej tij nuk përmbush kushtet e kërkuara nga nenet 131/f dhe 134/1/g të Kushtetutës të Republikës së Shqipërisë dhe nenit 49 i ligjit nr. 8577, datë 10.2.2000 “Për organizimin dhe funksionimin e Gjykatës Kushtetuese të Republikës së Shqipërisë” për të vënë në lëvizje Gjykatën për gjykimin përfundimtar të pretendimeve të tij.  

PËR KËTO ARSYE,


9. Kolegji i Gjykatës Kushtetuese të Republikës së Shqipërisë, në bazë të nenit 31 të ligjit nr. 8577, datë 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,
V E N D O S I:

Moskalimin e çështjes për shqyrtim në seancë plenare.  

